Արհմիությունները առաջիկայում հնարավոր է մասնագիտական աշխատանքով ապահովեն արտագնա աշխատանքի մեկնող մեր քաղաքացիներին 

«Արհեստակցական միությունների մասին» օրենքի համաձայն արհմիությունները միտված են աշխատավորների շահերի պաշտպանությանը: Ու քանի դեռ վերջին տարիներին խոսվում է այն մասին, որ մեր հասարակությունում մեր իսկ պաշտպանների դերակատարումը, ցավոք, այնպիսին չէ, ինչպիսին եղել է ԽՍՀՄ տարիներին ու ամենևին այնպիսին չէ, ինչպիսին պետք է լիներ կապիտալիզմի օրոք, արհմիությունները ամենևին էլ անգործ չեն:

Կառույցի խնդիրներին, առօրյային ու հասարակությունում ներկայացվածությանը նվիրված սեմինարի ժամանակ Հայաստանի արհեստակցական միությունների կոնֆեդերացիայի նախագահ Էդուարդ Թումասյանը տեղեկացրեց, որ ներգրավվել են թրաֆիկինգի դեմ պայքարին ու ըստ այդմ աջակցելու են մեր հայրենակիցներին, որոնք տուժել կամ տուժում են այլ երկրներում անբարեխիղճ գործատուներից:

Այդպես, բոլորովին վերջերս մի կողմից ՀԱՄԿ-ը , մյուս կողմից Վոլգոգրադի մարզային արհմիությունը, սոցիալական և զբաղվածության կենտրոնը և Վոլգոգրադում հայկական համայնքը հատուկ պայմանագիր են կնքել, որի շրջանակում այդ տարածաշրջանում արտագնա աշխատանքի մեկնած մեր հայրենակիցների խնդիրները հնարավորինս լուծում կստանան.

«Մեր հայրենակիցն էլ կլինի պաշտպանված անգամ հայրենիքից հեռու»,- նշեց Է.Թումասյանը:
ՀԱՄԿ նախագահն ընդգծեց նաև, որ սա առաջին նմանատիպ պայմանագիրն էր, սակայն արդեն իսկ համապատասխան առաջարկներով հանդես են եկել` հատկապես Ռուսաստանի այն տարածաշրջաններում, որտեղ հայկական համայնքը մեծ է` Ռոստովում, Կրասնոդարում, Տուլայում և այլն:

Բացի այս, Հայաստանի արհմիությունների կոնֆեդերացիայի Աշխատանքային միգրանտների իրազեկման կենտրոնի կողմից Աշխատանքի միջազգային կազմակերպության «Ռուսաստանի Դաշնությունում միգրանտ աշխատողների պաշտպանության բարելավման և Հարավային Կովկասում միգրացիայի դրական ազդեցության ընդլայնումը» ծրագրի շրջանակներում տպագրել է «Ուղեցույց ՌԴ մեկնող միգրանտ աշխատողների համար»: Ինչպես նաև գործում է թեժ գիծ ` Հայաստանի բոլոր մարզերից քաղաքացիները հնարավորություն ունեն ստանալ իրենց հուզող հարցերի սպառիչ պատասխանները:

Ի դեպ, թեժ գծով զանգահարող քաղաքացիների մեծ մասը վերջում նաև հետաքրքրվում է` արդյո՞ք ՀԱՄԿ-ը չի կարող օգնել աշխատանքի տեղավորման հարցում: Այս մասին Panorama.am-ի հետ զրույցում տեղեկացրեց կառույցի աշխատակազմի պատասխանատու քարտուղար, ուսումնահետազոտական կենտրոնի ղեկավար Լևոն Խաչատրյանը:

Եվ ահա առաջիկայում, իսկ ավելի կոնկրետ` հունվար-փետրվար ամիսներին ՀԱՄԿ-ը կնքված ու արդեն իսկ գործող պայմանագրի շրջանակներում` պատրաստվում է հատուկ քվոտա ստանալ Վոլգոգրադի իշխանություններից ու դրա շրջանակում արտագնա աշխատանքով ապահովել նեղ մասնագետների.

«Օրինակ, Հայաստանում քիմիական արդյունաբերության բացակայության պատճառով մեր լավագույն մասնագետները ստիպված են հանապազօրյա հաց վաստակել լրիվ այլ ճանապարհով: Իսկ մենք, եթե ամեն ինչ բարեհաջող ընթանա ու այդ քվոտան տրամադրվի, կկարողանանք նրանց ապահովել կոնկրետ մասնագիտական աշխատանքով նույն Վոլգոգրադում»,- ներկայացրեց մտահղացման մանրամասները պարոն Խաչատրյանը:

Միակ պայմանն այն է, որ Հայաստանի քաղաքացին Ռուսաստանում պետք է կամավոր անդամակցի ռուսական արհմիություններին ու նաև հանդես գա որպես օրինական միգրանտ:
Սպասվող քվոտաների քանակն էլ, ըստ ամենայնի, սկզբնականում 100-150-ը կլինի` համապատասխան վարձատրությամբ և այլն:

Աղբյուր` Panorama.am

